
Qələbəmizdə kosmosdakı 
peyklərimizin də rolu az olmadı

Dövlət başçımızın fikrincə, 
Azərbaycan son illərdə informasi-
ya təhlükəsizliyi baxımından daha 
önəmli addım atır. Bu gün Azərbaycan 
telekommunikasiya sahəsində xarici 
tərəfdaşlardan asılılığını aradan 
götürübdür. Eyni zamanda, kadr 
hazırlığı üçün Azərbaycanın kos-
mik sənayesinin inkişafı önəmli rol 
oynayır. Peykləri idarə edən kadrlar 
azərbaycanlı mütəxəssislərdir və onla-
rın böyük əksəriyyəti gənclərdir.

Bu baxımdan, ölkəmizin kosmo-
sa sırf sülhməramlı rabitə peyklərini 
göndərməsi, ilk növbədə, informasiya 
təhlükəsizliyimizin təmin olunmasına 
xidmət edir. Xatırladım ki, burada 
işlətdiyimiz “sülhməramlı peyklər” 
ifadəsi təsadüfi deyil. Çünki bu gün 
kosmosda ABŞ, Rusiya, Çin və bir çox 
başqa ölkələrin hərbi təyinatlı peykləri 
də fəaliyyət göstərir. Bizim peyklərimiz 
isə Yer səthi barədə sırf informasiya 
xarakterli məlumatları toplayaraq, həm 
öz elmi mərkəzlərimizə göndərir, həm 
də və xarici tərəfdaşlarımıza sataraq 
iqtisadi imkanlarımızın yaxşılaşdırıl-
masına töhfə verirlər. 

Hesabat xarakterli məlumatda 
oxuyuruq ki, kosmosdakı Azərbaycan 
peyki 44 günlük Vətən müharibəsinə 
də öz töhfəsini verdi. Düşmənin məkrli 
planlarının, təxribatlarının üzə çıxa-
rılmasında, Ermənistan rəhbərliyinin 
öz xalqına və dünyaya ötürdüyü 
yalan informasiyaların qarşısının 
alınmasında, həmçinin döyüş za-
manı mövcud vəziyyət barədə daha 
dəqiq məlumatların əldə olunmasın-
da peyklərimizin rolu danılmazdır. 
Müharibə zamanı baş verən bütün 
hadisələri müntəzəm olaraq izləyə və 
onlara nəzarət edə bilirdik.

Prezident İlham Əliyev Azərbaycan 
peyklərinin əhəmiyyətini dəfələrlə 
diqqətə çatdırıb: “Mən texnoloji 
inkişafla bağlı görülmüş işlər ara-
sında peykləri qeyd etməliyəm. Biz 
peykləri orbitə çıxaranda bəziləri sual 
verirdilər ki, bu, nə üçün lazımdır. 
Ancaq həyat göstərdi ki, bu, bizə çox 
lazımdır. Həm müharibə dövründə, 
həm müharibədən sonrakı dövrdə 
peyklərdən istifadə bizə çox böyük 
üstünlük təmin etdi”.

Təbii ki, işğaldan azad edil-
miş ərazilərimizin bərpası ilə bağlı 
layihələrin reallaşdırılmasında da 
peyklərimizin böyük əhəmiyyəti var. 
Belə ki, azad olunmuş ərazilərimizin 
“Azersky” peykindən əldə edilən 
təsvirləri layihələrin hazırlanmasında 
böyük üstünlüklər yaradır.

Xatırladaq ki, Azərbaycanın 3-cü 
peyki olan “Azerspace-2”-nin orbitə 
buraxıldığı günlərdə mütəxəssislər 
yazırdılar ki, ölkəmizin orbitə buraxdığı 
2 peyk artıq kommersiya baxımından 
da özünü doğruldub: “Azərbaycanın 
peykləri onlara qoyulan vəsaitin artıq-
lamasını çıxararaq, artıq ölkəyə gəlir 
verməyə başlayıblar. Eyni zamanda, 
üçüncü peykimizin imkanlarının 50 
faizə qədəri orbitə buraxılmamışdan 
əvvəl satılıb. Bu baxımdan, deyə 
bilərik ki, orbitə buraxılan peyklər 

kommersiya baxımından Azərbaycana 
gəlir gətirmək əzmindədir”. 

Məlum olduğu kimi, kosmosdakı 
peyklər dünyanın istənilən nöqtəsində 
baş verən hadisələri müntəzəm 
izləməyə imkan yaradır. Azərbaycanın 
müharibə şəraitində olan bir ölkə 
olduğunu nəzərə alsaq, bu baxımdan, 
orbitdə peykimizin olması bizə əlavə 
üstünlüklər verir. Yeri gəlmişkən, 
İkinci Qarabağ müharibəsinin getdiyi 
günlərdə erməni ekspertlər yazırdılar 
ki, onlar – yəni Azərbaycan – özlərinin 
və Türkiyənin kosmosdakı rabitə 
peykləri ilə bizim əkin-biçin texnikamı-
zın da yerini bilirdilər: “Bizim isə belə 
bir imkanımız yoxdur. Biz o sahədə də 
kimdənsə asılıyıq”.

Xatırladaq ki, bugünkü tarix də– 
noyabrın 4-ü müstəqil Azərbaycanın 
kosmik sənayesinin formalaşdırılması 
üçün atılan ilk addımla əlamətdardır. 
Belə ki, Prezident İlham Əliyev 
2008-ci il noyabrın 4-də “Azərbaycan 
Respublikasında kosmik sənayenin 
yaradılması və telekommunikasiya 
peyklərinin orbitə çıxarılması haqqın-
da” sərəncam imzalamışdır. Sənədin 
preambulasında qeyd edilirdi ki, son 
illər ölkəmizdə qeyri-neft sektorunun 
inkişafı ilə əlaqədar həyata keçirilən 
dövlət proqramları və əməli tədbirlər 
iqtisadiyyatın diversifikasiyası və yeni 
sənaye sahələrinin inkişafı üçün geniş 
imkanlar açmışdır”.

Ölkəmizin Avropa və Asiya qitələri 
arasında əlverişli coğrafi və iqtisa-
di məkanda yerləşməsi iqtisadi və 
informasiya təhlükəsizliyinin əsas 
komponentlərindən olan telekommu-
nikasiya peyklərinin hazırlanması və 

orbitə çıxarılmasını zəruri edirdi. Odur 
ki, yüksək texnologiyaların tətbiq olun-
masına və ölkədə kosmik sənayenin 
yaradılmasına təkan verilməsi 
məqsədi ilə kosmik sənayenin 
yaradılması və inkişafı üzrə Dövlət 
Proqramının layihəsinin hazırlanma-
sı və “Azərkosmos” Açıq Səhmdar 
Cəmiyyətinə Azərbaycan Respublika-
sının telekommunikasiya peyklərinin 
orbitə çıxarılması ilə bağlı müvafiq 
tədbirləri həyata keçirməsi barədə 
tapşırılırdı. Həmin sərəncamdan 
sonra yaradılmış qurumların əsas 
vəzifəsi ölkənin müdafiə qüdrətinin 
möhkəmlənməsinə və inkişafına 
xidmət edən layihələri icra etməkdir. 
Hazırda Azərbaycan kosmik klubun 
fəal üzvlərindəndir. Kosmik sənayenin 
inkişafı ölkəmizin prioritetlərindəndir.

Doğrudur, ulu öndər Heydər 
Əliyevin ölkəmizə birinci dəfə rəhbərlik 
etdiyi dövrdə də bu istiqamətdə uğurlu 
addımlar atılmışdı. Hətta o zaman 
respublikamızda kosmosla bağlı ən 
böyük beynəlxalq tədbir də keçirilmiş-
di. Belə ki, Beynəlxalq Astronavtika 
Konqresi Sovet İttifaqında yalnız bir 
dəfə – o da Azərbaycanın paytaxtında 
keçirilib. 1973-cü ilin oktyabrın 7-dən 
13-dək ulu öndər Heydər Əliyevin 
təşəbbüsü ilə “Kosmik tədqiqatların 
elm və texnologiyaya təsiri” devizi 
altında Bakıda keçirilən tədbirdə dün-
yanın 17 ölkəsindən gəlmiş 1500-dən 
çox nümayəndə, eləcə də kosmo-
navtlar iştirak edirdilər. Konqresdə 
Beynəlxalq Astronavtika Federasiyası-
nın prezidenti Luici Gerardo Napolita-
no, Beynəlxalq Astronavtika Akademi-
yasının prezidenti Çarlz Stark Draper, 

amerikalı astronavt Tomas Stafford, 
iki dəfə Sovet İttifaqı qəhrəmanları – 
adını almış kosmonavtlar – Vladimir 
Şatalov, Vitali Sevastyanov, Georgi 
Bereqovoy və həmin dövrün kosmik 
sahədə fəaliyyət göstərən bir çox 
tanınmış simaları iştirak edib, kosmo-
sun elmi və ümumbəşəri əhəmiyyəti 
barədə bəyanatlar verilib.

Bakıda keçirilən bu konqres 
Azərbaycanın kosmonavtika tarixinin 
təməlini qoyub. Belə ki, növbəti ilin 
avqustunda Bakıda kosmik texnika 
vasitələrindən istifadə etməklə təbii 
ehtiyatların tədqiqi üzrə “Kaspi” Elmi 
Mərkəzi yaradılıb. Həmin ilin dekab-
rında isə Azərbaycan Elmlər Akade-
miyasının nəzdində “Kosmik cihazqa-
yırma xüsusi konstruktor bürosu”nun 
fəaliyyəti ilə kosmik tədqiqatların 
aparılmasına start verilib. Növbəti illər 
ərzində 3 minə yaxın azərbaycanlı 
alim və mühəndisin əməyi nəticəsində 
ərsəyə gələn avadanlıqlar Sovet 
Kosmik Poqramına xidmət edib, 
“Salyut 7” və “Soyuz T-11” orbital 
komplekslərində istifadə olunub.

Bu inkişaf yolunun ikinci mərhələsi 
isə bizim müstəqil dövlət kimi 
fəaliyyət göstərdiyimizə görə daha 
önəmlidir. Xatırladaq ki, 2010-cu il 
mayın 3-də ölkəmizdə “Azərkosmos” 
Açıq Səhmdar Cəmiyyəti təsis edilib. 
Cənubi Qafqazda ilk peyk operatoru 
olan “Azərkosmos” telekommunikasi-
ya və coğrafi kəşfiyyat sahələri üçün 
yüksəkkeyfiyyətli peyk xidmətləri 
təqdim edir. 2013-cü ilin fevralında 
orbitə buraxılan “Azerspace-1” peyki 
“Azərkosmos” tərəfindən idarə edilir. 
2014-cü ilin dekabrında “Azərkosmos” 
sayca ikinci, təyinatına görə yüksək 
ayırdetməli Yer səthinin məsafədən 
müşahidə peyki olan “Azersky”ın 
idarəçiliyini təhvil alıb. Bununla da 
geoinformasiya xidmətləri də daxil 
olmaqla Yer səthinin məsafədən 
müşahidəsinin kommersiya 
fəaliyyətinə başlanıb. ASC-nin strateji 
inkişaf planlarına əhatə dairəsinin və 
xidmətlər spektrinin genişləndirilməsi 
daxildir. 2018-ci ilin sentyabrında isə 
“Azerspace-2” peyki uğurla orbitə 
buraxılıb.

Mütəxəssislər etiraf edirlər ki, 
Prezident İlham Əliyevin təşəbbüsü 
və rəhbərliyi ilə həyata keçirilən uğurlu 
peyk layihələri sayəsində Azərbaycan 
dünya kosmik ailəsinin bir üzvünə çev-
rilib. Dövlətimizin başçısının göstərdiyi 
diqqət və qayğının nəticəsidir ki, Bakı 
2023-cü ildə Beynəlxalq Astronavtika 
Konqresinə evsahibliyi edəcək. 
Konqres Azərbaycanın kosmik 
arenadakı mövqeyində önəmli iz 
buraxacaq. Bu, ölkəmizdə kosmik 
sənayenin inkişafının təzahürü kimi 
qiymətləndirilməlidir. Ekspertlərin 
fikrincə, Bakıda keçiriləcək beynəlxalq 
tədbir Azərbaycanın qlobal kosmik 
sənayenin hərəkətverici qüvvələrindən 
biri olmasına təkan verəcək.

İttifaq MİRZƏBƏYLİ,  
“Xalq qəzeti”

Mən texnoloji inkişafla bağlı görülmüş işlər arasında peykləri 
qeyd etməliyəm. Biz peykləri orbitə çıxaranda bəziləri sual verirdilər 
ki, bu, nə üçün lazımdır. Ancaq həyat göstərdi ki, bu, bizə çox la-
zımdır. Həm müharibə dövründə, həm müharibədən sonrakı dövrdə 
peyklərdən istifadə bizə çox böyük üstünlük təmin etdi.

İlham ƏLİYEV
Azərbaycan Respublikasının Prezidenti

Bu gün dünyanın bütün ölkələri təkcə iqtisadiyyatın inki-
şaf etdirilməsi, beynəlxalq əməkdaşlığın genişləndirilməsi 
və aparıcı elm mərkəzlərinin nailiyyətlərinin bölüşdürülməsi 
məsələlərində deyil, eləcə də dövlətin informasiya 
təhlükəsizliyinin təmin edilməsi üçün ən müasir yollar axtarır, 
yeni variantlar işləyib hazırlayırlar. Ekspertlər israrla yazırlar ki, 
hər bir ölkənin uğurlu, dayanıqlı inkişafı üçün informasiya-kom-
munikasiya texnologiyaları sahəsi həlledici rol oynayacaqdır. 
Biz məmnunuq ki, Azərbaycan bu istiqamətdə bütün işləri planlı, 
məqsədyönlü şəkildə aparır. 

4 noyabr 2021-ci il
Həmin gün:
– Prezident İlham Əliyev özünün “Twitter” 

hesabında bildirib: “Müzəffər Azərbaycan 
Ordusu Cəbrayıl rayonunun Mirək, Kav-
dar, Zəngilan rayonunun Məşədiismayıllı, 
Şəfibəyli, Qubadlı rayonunun Başarat, 
Qarakişilər, Qaracallı kəndlərini işğaldan 
azad etmişdir. Eşq olsun Azərbaycan Ordu-
suna! Qarabağ Azərbaycandır!”;

– Prezident İlham Əliyev İtaliyanın “La 
Repubblica” qəzetinə müsahibəsində deyib: 
“Bizim vəzifəmiz Azərbaycanın ərazi bütöv-
lüyünü bərpa etmək idi və biz bu vəzifəyə 
yaxınlaşırıq. Biz ərazi bütövlüyünün bərpasını 

demək olar ki, 30 il idi gözləyirdik”.;
– Prezident İlham Əliyev İtaliyanın 

“La Repubblica” qəzetinə müsahibəsində 
Ermənistanın Qarabağda həyata keçirdiyi 
etnik təmizləmədən danışarkən vurğulayıb: 
“Təəssüflər olsun ki, heç kim Ermənistanı 
bunda günahlandırmayıb. Biz Ermənistana 
qarşı hər hansı sanksiyaları görmədik, bizə 
hər hansı ciddi informasiya dəstəyi görmədik. 
Beləliklə, bu, edildi və onlar yerində reallıq 
yaratdılar. Bu, birincisi. İkincisi, 200 il bundan 
əvvəl orada, ümumiyyətlə, erməni yox idi. 
Çünki mən Qarabağ xanının Rus imperiyası 
ilə imzaladığı müqavilələrə dəfələrlə istinad 
etmişəm. Həmin müqavilədə – 1805-ci il 
Kürəkçay müqaviləsində etnik ermənilər 
barədə heç nə deyilmir. Etnik ermənilər bu re-
giona onun dini və etnik tərkibini dəyişdirmək 
məqsədilə Şərqi Anadoludan və İrandan çar 
Rusiyası tərəfindən gətirilmişdilər”.; 

– Prezidentin köməkçisi – Prezident 
Administrasiyasının Xarici siyasət məsələləri 
şöbəsinin müdiri Hikmət Hacıyev “Twitter” 
hesabında qeyd edib: “Azərbaycanlı mülki 
şəxslərin təhlükəli vəziyyətdə yaşadıqlarını 
və Ermənistanla Azərbaycan arasında davam 
edən müharibəni işıqlandıraraq vəzifələrini 
peşəkarlıqla görən “TF1” və onun müxbiri 
Liseron Boudoula qarşı Fransadakı erməni 
lobbisinin təhdidlərini və nifrət dolu təhqirlərini 
qətiyyətlə pisləyirik”.;

– Prezidentin köməkçisi – Prezident 
Administrasiyasının Xarici siyasət məsələləri 
şöbəsinin müdiri Hikmət Hacıyev KİV-ə açıq-
lamasında bildirib: “İşğaldan azad edilmiş 
ərazilərimizdə mülki insanın öldürülməsi 
barədə qondarma rejimin yaydığı məlumat 
növbəti dezinformasiyadır. Azərbaycanı 
Ermənistandan fərqləndirən cəhətlərdən 
biri də odur ki, Azərbaycan mülki insanlarla 
savaş aparmır”.;

– Türkiyə Xarici İşlər naziri Mövlud Çavu-
şoğlu Avropa Komissiyasının videoformatda 
keçirilən 130-cu nazirlər toplantısında çıxış 
edib.

Mövlud Çavuşoğlu çıxışında Avro-
pa İnsan Haqları Məhkəməsinin (AİHM) 
siyasi məqsədlər üçün istifadə edilməsinin 
yolverilməzliyini bildirib. Nazir deyib: 
“Azərbaycanın ərazi bütövlüyü üçün hər biri-
nizi “amma, əgər” demədən səsinizi çıxar-
mağa çağırıram. İkili standartlar olmamalıdır. 
Gürcüstan və Ukraynanın ərazi bütövlüyü 
və suverenliyini necə müdafiə ediriksə, 
Azərbaycanın da haqlarını eyni qaydada 
qorumalıyıq. Azərbaycan, sadəcə olaraq, 
beynəlxalq səviyyədə tanınmış ərazilərinə 
nəzarəti bərpa etmək istəyir”.

Cəbhədə son vəziyyət

Ermənistan silahlı qüvvələrinin bölmələri 
cəbhənin müxtəlif istiqamətlərində 
Azərbaycan Ordusu bölmələrinin yerləşdiyi 
mövqeləri və yaşayış məntəqələrimizi 
müxtəlif atıcı silahlar, top və minaatanlardan 
atəşə tutub.

Döyüş əməliyyatları müxtəlif intensivliklə 
əsasən cəbhənin Tərtər, Ağdam, Xocavənd, 
Zəngilan və Qubadlı istiqamətlərində davam 
edib. Düşmən cəbhənin bəzi sahələrində 
şəxsi heyət və hərbi texnikada itkilər verərək 
geri çəkilməyə məcbur edilib.

Sutka ərzində düşmənin xeyli sayda canlı 
qüvvəsi, 2 ədəd T-72 tankı, 3 ədəd D-30 
haubitsa topu, 1 ədəd “Zastava M-55” zenit 
qurğusu, 1 ədəd taktiki PUA-sı, 3 ədəd hərbi 
yük maşını sıradan çıxarılıb.

Ermənistan silahlı qüvvələrinin bölmələri 
Tərtər rayonunun Hüsənli və Qazyan 
kəndlərini, eləcə də Ağcabədi rayonunun Ha-
cılar, Qaraxanlı və Boyat kəndlərini ara-sıra 
artilleriya atəşinə tutub.

Ermənistan–Azərbaycan dövlət 
sərhədinin Zəngilan rayonu sahəsində 
bölmələrimizə qarşı düşmənin diversiya 
cəhdinin qarşısı qətiyyətlə alınıb.

Ermənistanın mülki  
cinayətlərinin statistikası 

Azərbaycan Respublikasının Baş Proku-
rorluğu Ermənistanın təxribatları nəticəsində 
sentyabrın 27-dən noyabrın 4-dək dinc 
əhaliyə qarşı törədilmiş cinayətlərin statistika-
sını təqdim edib.

Baş Prokurorluğun mətbuat xidmətindən 
bildirilib ki, Ermənistan silahlı qüvvələrinin ya-
şayış məntəqələrimizi ağır artilleriya qurğula-
rından və raket sistemlərindən atəşə tutması 
nəticəsində mülki şəxslərdən 91 nəfər həlak 
olub, 405 nəfər isə xəsarət alıb. Bundan 
başqa, Ermənistan ordusunun intensiv ağır 
artilleriya və raket atəşi nəticəsində 2734 ev, 
98 çoxmənzilli yaşayış binası və 500 mülki 
obyekt yararsız vəziyyətə düşüb.

Qeyd edək ki, rəşadətli Azərbaycan 
Ordusunun sarsıdıcı cavab zərbələri qarşı-
sında sürətlə geri çəkilən düşmən beynəlxalq 
hüququn norma və prinsiplərini, 1949-cu il ta-
rixli Cenevrə konvensiyaları və onların Əlavə 
protokollarını, BMT-nin Təhlükəsizlik Şura-
sının qərar və qətnamələrini kobud şəkildə 
pozaraq, Azərbaycanın dinc əhalisini qəsdən 
hədəfə almaqla döyüş əməliyyatlarının 
aparıldığı bölgədən uzaqlıqda yerləşən 
Azərbaycan şəhərlərini və əhalinin sıx yaşa-
dığı məntəqələri intensiv atəşə tutur.

Beynəlxalq KİV Vətən 
müharibəsindən yazır:

– Misirin nüfuzlu “Almasryalyoum” 
qəzeti: “Azərbaycanın dini lideri, Qafqaz 
Müsəlmanları İdarəsinin sədri Şeyxülislam 
Allahşükür Paşazadə dünya ictimaiyyətinin 
Ermənistan silahlı qüvvələri tərəfindən 
məsum uşaqların öldürülməsinə yekdil və 
birmənalı mövqe ifadə etmədiyini bildirib”.

– Almaniyanın “Tekk.tv” portalında “Fran-
sanın faşist qrupunun lideri Ermənistan üçün 
müharibə aparmağa and içir” adlı məqalə 
dərc olunub.

Məqalədə vurğulanır ki, Fransanın 
neonasist sağçı qrupunun (ZVP) lideri Mark 
de Kakkere-Valmenir azərbaycanlılara 
qarşı vuruşmaq üçün Dağlıq Qarabağdakı 
erməni əsgərlərinə qoşulub. Həmin şəxs 
hərbi formada əlində silahla sosial mediada 
şəkil paylaşıb. Onun müharibədə iştirakı 
PKK terrorçu təşkilatının və sağçı ekstremist 
Avropa qruplaşmalarının nümayəndələrinin 
də Ermənistan tərəfində vuruşmağa başla-
dıqlarını deməyə əsas verir. Azərbaycanın 
silahlı qüvvələri tərəfindən əsir götürülmüş 
A.Mikaelyan adlı erməni əsgəri Dağlıq Qa-
rabağda erməni əsgərlərinin sırasında PKK 
terrorçularının da vuruşduqlarını etiraf edib.

– Gürcüstan mətbuatı Azərbaycan Or-
dusunun Dağlıq Qarabağın işğaldan azad 
olunması istiqamətində həyata keçirdiyi hərbi 
əməliyyatlar barədə silsilə materiallar yay-
maqda davam edir.

Azərbaycan, gürcü, rus və ingilis dillərində 
yayılan məlumatlarda cəbhənin müxtəlif 
istiqamətlərində gedən ağır döyüşlərdən 
bəhs olunur. Bildirilir ki, Ermənistan silahlı 
birləşmələri noyabrın 3-də və 4-nə keçən 
gecə cəbhənin Tərtər, Ağdam, Xocavənd, 
Zəngilan və Qubadlı istiqamətlərində hü-
cuma keçməyə cəhd göstərib. Lakin şanlı 
Azərbaycan Ordusu düşmənə layiqli cavab 
verib və ermənilər xeyli sayda itki verərək 
geri çəkiliblər.

Materiallarda, həmçinin Azərbaycan 
Ordusu tərəfindən məhv edilən Ermənistan 
silahlı birləşmələrinə məxsus hərbi texnikanın 
siyahısı da əksini tapıb.

“Xalq qəzeti”

Zəfər 
tarixinin 
xronikası

Bölgələrdə aparılan genişmiqyaslı  
işlər xüsusi diqqət mərkəzindədir 

 Noyabrin 1-də Şamaxıya gələn 
dövlət başçısı Birinci vitse-prezident 
Mehriban Əliyeva ilə birlikdə bir sıra 
obyektlərin açılışında iştirak etdilər, 
tikintisi aparılan müəssisələrdə işlərin 
gedişi ilə maraqlandılar. Ölkə rəhbəri 
xanımı ilə Heydər Əliyev Fondunun 
dəstəyi ilə Şamaxı şəhərində inşa 
edilən 7 saylı körpələr evi-uşaq bağça-
sının açılışında iştirak edərək, 80 yer-
lik məktəbəqədər təhsil müəssisəsində 
qrup, oyun və yataq otaqları, idman, 
akt və musiqi zalları, tibb otağı ilə 
tanış oldular. Burada uşaqların ilkin 
biliklərə yiyələnmələri və əylənmələri 
üçün zəruri şəraitlə maraqlandı-
lar. Qeyd edək ki, Heydər Əliyev 
Fondunun 2014-cü ildən başlayan 
“Məktəbəqədər təhsil müəssisələrinin 
inkişafı” proqramı çərçivəsində 
məktəbəqədər tərbiyə müəssisələrinin 
yenidən qurulması, uşaqların təlim-
tərbiyəsinin hərtərəfli təmin olunması 
ilə bağlı bir sıra tədbirlər həyata keçiri-
lib. O cümlədən Heydər Əliyev Fondu 
tərəfindən bölgələrimizdə, həmçinin 
Şamaxı rayonunda körpələr evi-uşaq 
bağçalarının inşası və təmiri ilə bağlı 
layihələr reallaşdırılıb.

 Ölkəmizdə idmanın inkişafı və 
onun kütləviliyinin təmin olunması 
məqsədilə əsas diqqət, yeni idmançı 

nəslinin yetişdirilməsinə yönəlib ki, 
yeni idman obyektlərinin istifadəyə 
verilməsi bu məqsədin təmin olunma-
sında mühüm rol oynayır. Həmin gün 
dövlət başçısı və xanımı 2200 azarkeş 
tutumu olan Şamaxı şəhər stadionu-
nun açılışında da iştirak ediblər. Qeyd 
edək ki, Prezident İlham Əliyevin 
stadionda qapılara vurduğu qolları 
şamaxılılar unutmayacaq. 

 Prezidentə Heydər Əliyev Fondu-
nun dəstəyi ilə Erik Pumer tərəfindən 
skan olunmuş Gülüstan qalası haqda 
məlumat verildi. Orada çox ciddi 
tədqiqat işləri aparmaq və qalanı 
bərpa etməyin mümkünlüyü bildirildi. 
Dövlət başçımız və birinci xanım Şa-
maxı rayonunda Heydər Əliyev Fondu-
nun təşəbbüsü ilə tikilmiş, akademik 
Heydər Hüseynov adına Çarhan kənd 
tam orta məktəbinin yeni binasının, 
Şamaxı Üzüm Tingçilik Mərkəzinin, 
Heydər Əliyev Fondunun dəstəyi ilə 
yaradılan Yaradıcılıq Mərkəzinin açılış-
larında də iştirak etdilər.

 Dövlət başçısına Şamaxıda 
digər prioritet istiqamətin səhiyyə 
sektoru olması barədə məlumat 
verildi. Hazırda pilot layihə olaraq 
Ümumdünya Səhiyyə Təşkilatının 
Heydər Əliyev Fondu ilə birlikdə ilkin 
səhiyyə xidmətinin yaxşılaşdırılması 

istiqamətində böyük layihə həyata 
keçirdiyi diqqətə çatdırıldı. İlkin olaraq 
mobil klinikaların, eyni zamanda, 
kəndlərdə Heydər Əliyev Fondu 
tərəfindən tikilmiş tibb məntəqələrinin 
fəaliyyət göstərdiyi bildirildi. Qeyd 
olundu ki, ümumilikdə modelin əsas 
istiqaməti ailə sağlamlıq mərkəzlərinin 
formalaşdırılmasıdır ki, əhali yal-
nız xüsusi zərurət olanda mərkəzi 
xəstəxanalara müraciət etsin. Onlar 
gündəlik səhiyyə xidmətini orada rahat 
ala bilsinlər. Ölkə rəhbərinə rayonda 
həyata keçirilən digər layihələr barədə 
də məlumat verildi.

 Qeyd edək ki, Prezident İlham 
Əliyevin xüsusi diqqəti sayəsində dini 
ziyarətgahlarımız və dini məbədlərimiz 
də yenidən qurulur. Bu sahəyə 
Azərbaycanın birinci xanımı Mehriban 
Əliyevanın rəhbərlik etdiyi Heydər 
Əliyev Fondu da öz töhfəsini verir. 
Fond, istər ölkəmizdə, istərsə də 
xaricdə dini abidələrin bərpası üzrə 
layihələr reallaşdırır. Bunlardan biri də 
Şamaxı şəhərinin girəcəyində, Bakı 
– Şamaxı – Yevlax avtomobil yolu-

nun kənarında yerləşən Pirsaat Baba 
ziyarətgahıdır.

 Pirsaat çayının sahilində 
yerləşən Pirsaat Baba ziyarətgahı 
yalnız o bölgənin deyil, bütün ölkə 
vətəndaşlarının ən çox ziyarət etdiyi 
müqəddəs ocaqlardan biridir. Şamaxı-
lıların, eləcə də ölkə müsəlmanlarının 
müqəddəs məkan kimi qəbul etdiyi 
Pirsaat Baba ziyarətgah-məscid 
kompleksinin bərpa və yenidənqurma 
işlərindən sonra açılışı mömin insanlar 
üçün daha yaddaqalan olacaq. Uzun 
illərdən bəri, Şamaxı yolu ilə paytaxta 
gələn və gedən bütün avtomobillər 
bir qayda olaraq həmin ziyarətgahın 
yanında dayanıb, sərnişinlər düşüb 
orada niyyət edib, ibadət edib yolla-
rına davam ediblər. Müxtəlif zaman-
larda dağıntıya məruz qalmış orta 
əsrlərə aid bu ziyarətgah 1918-ci 
ildə Hacı Cəfərqulu adlı xeyirxah 
şəxs tərəfindən türbə şəklinə salınıb. 
Ölkəmiz müstəqillik qazandıqdan son-
ra – 1993-cü ildə ziyarətgah yenidən 
inşa edilib. 2019-cu ildə Şamaxıda 
baş verən zəlzələ zamanı ziyarətgahın 
divarlarında çatlar yaranıb. Dəymiş 
zərərin aradan götürülməsi üçün 
Heydər Əliyev Fondunun prezi-
denti Mehriban xanım Əliyevanın 
təşəbbüsü ilə 2020-ci ildə burada 
bərpa-yenidənqurma işlərinə və yeni 
məscid binasının inşasına başlanılıb. 
Elə həmin il mayın 25-də Prezident 
İlham Əliyev və birinci xanım Mehriban 
Əliyeva ziyarətgahın yenidən qurulma-
sı çərçivəsində görülən işlərlə tanış ol-
maq məqsədilə oraya baş çəkib, yeni 
tapşırıq və tövsiyələr veriblər. Artıq 
tarixi abidə və müqəddəs ziyarətgah-
məscid kompleksi qısa müddətdə 
yenidən qurulub, ibadət zalı ilə yanaşı, 
mərasim zalları da inşa olunub və 
həmin gün ziyarətgah öz qapılarını 
ibadət əhlinin üzünə açıb. Dövlət baş-
çısının və xanımının dinimizə rəğbəti, 
diqqəti, həssaslığı, ölkə müsəlmanları 
tərəfindən yüksək dəyərləndirilir. 

Vüsal BAYRAMOV,  
iqtisad üzrə fəlsəfə doktoru

Son illər regionlarda aparılan quruculuq, yenilənmə, abad-
lıq işləri vətəndaşlarımızda ölkəmizin gələcəkdə daha gözəl, 
daha firavan olacağına inamı artırır. Bir yandan işğaldan azad 
edilmiş torpaqlarımızda gedən tikinti-quruculuq, diğər tərəfdən 
bölgələrimizdə aparılan genişmiqyaslı işlər dövlət başçımızın 
bu məsələlərə diqqətinin, insanların rifahının yaxşılaşmasına 
olan münasibətinin göstəricisidir. Prezident İlham Əliyev tap-
şırıq, göstəriş verməklə bərabər, verilən tapşırıqların icrasına 
da şəxsən nəzarət edir və onların icrasını diqqətdə saxlayır. 
Bölgələrə səfərləri də məhz bu məqsədi daşıyır.

